ՀԻՄՆԱՎՈՐՈՒՄ
Անկախ Պետությունների Համագործակցության մասնակից պետությունների մաքսային մարմինների կողմից տրանսպորտային (փոխադրման) և առևտրային փաստաթղթերի վրա մաքսային մարմինների կնիքները և դրոշմակնիքները դնելու կարգի մասին համաձայնագրի կնքման մասին

Անկախ պետությունների համագործակցության (այսուհետ՝ ԱՊՀ) մասնակից պետությունների մաքսային ծառայությունների ղեկավարների խորհրդի՝ 2024 թվականի սեպտեմբերի 27-ին ք. Նիժնի Նովգորոդում կայացած ղեկավարների նստի ընթացքում ստորագրվել է  «Անկախ Պետությունների Համագործակցության մասնակից պետությունների մաքսային մարմինների կողմից տրանսպորտային (փոխադրման) և առևտրային փաստաթղթերի վրա մաքսային մարմինների կնիքները և դրոշմակնիքները դնելու կարգի մասին համաձայնագիրը (այսուհետ՝ Համաձայնագիր)։ «Միջազգային պայմանագրերի մասին» ՀՀ օրենքի (այսուհետ՝ Օրենք) 11-րդ հոդվածի դրույթներին համապատասխան ՀՀ արտաքին գործերի նախարարության 04.02.2025 թվականի թիվ 1111/5828-25 գրությամբ ներկայացվել է Համաձայնագրի բնօրինակի հաստատված պատճենը, պաշտոնապես հաստատված հայերեն թարգմանությունը և Համաձայնագրի վավերացման կամ հաստատման արտաքին քաղաքական նպատակահարմարության մասին ՀՀ արտաքին գործերի նախարարության եզրակացությունը և ուժի մեջ մտնելու կարգի մասին տեղեկանքը:
Համաձայնագրի նպատակն է  ապահովել տրանսպորտային (փոխադրման) և առևտրային փաստաթղթերի նույնականացման նկատմամբ արդյունավետ մաքսային հսկողությունը՝ տեղափոխվող ապրանքների մաքսային արժեքի հսկողության համար, ինչպես նաև սահմանել ավտոմոբիլային, երկաթուղային, օդային, ջրային տրանսպորտի տեսակներով ապրանքների տեղափոխման և խառը տեղափոխման ժամանակ մաքսային սահմանների հատման վայրերում տրանսպորտային (փոխադրման) և առևտրային փաստաթղթերի վրա Անկախ Պետությունների Համագործակցության մասնակից պետությունների մաքսային մարմինների կնիքները և դրոշմակնիքները դնելու կարգը:
Համաձայնագիրը ստորագրվել է Հայաստանի Հանրապետության պետական եկամուտների կոմիտեի, Բելառուսի Հանրապետության մաքսային կոմիտեի, Ղազախստանի Հանրապետության ֆինանսների նախարարության, Ղրղզստանի Հանրապետության ֆինանսների նախարարությանն առընթեր պետական մաքսային ծառայության, Դաշնային մաքսային ծառայության (Ռուսաստանի Դաշնություն), Տաջիկստանի Հանրապետության կառավարությանն առընթեր մաքսային ծառայության և Ուզբեկստանի Հանրապետության պետական մաքսային կոմիտեի կողմից:
Համաձայնագիրն ուժի մեջ է մտնում այն ուժի մեջ մտնելու համար անհրաժեշտ ներպետական ընթացակարգերն այն ստորագրած Կողմերի կողմից կատարվելու մասին երրորդ գրավոր ծանուցումն ավանդապահի կողմից ստանալու ամսաթվից 30 օրը լրանալուց հետո։
Համաձայնագրի ստորագրումը պայմանավորված է ԱՊՀ շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի № 1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ Հայաստանը շարունակելու է ակտիվ մասնակցել ԱՊՀ շրջանակներում համագործակցությանը և կազմակերպությունում ընթացող գործընթացներին։ Շարունակելու է կարևորել նաև ԱՊՀ երկրների հետ երկկողմ հարաբերությունների զարգացումը։
ՀՀ արտաքին գործերի նախարարությունը Հայաստանի Հանրապետության վարած արտաքին քաղաքականության առումով նպատակահարմար է գտնում Համաձայնագրի վավերացումը կամ հաստատումը։
Ըստ ՀՀ արդարադատության նախարարության՝ Համաձայնագիրը չի պարունակում Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր: Հայաստանի Հանրապետության համար ֆինանսական կամ գույքային պարտավորություններ նախատեսելու դեպքում Համաձայնագիրը ենթակա կլինի վավերացման:
ՀՀ ֆինանսների նախարարությունը հայտնում է, որ Համաձայնագրում Հայաստանի Հանրապետության համար ֆինանսական պարտավորություններ նախատեսող՝ եկամուտների նվազեցման կամ ծախսերի ավելացման հանգեցնող դրույթներ առկա չեն:
Համաձայն ՀՀ պետական գույքի կառավարման կոմիտեի` Համաձայնագրով «Պետական գույքի կառավարման մասին» օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։

